
Kailasodyanavarnanam

కైలాసోద్యానవర్ణనమ్ 

(శివరహస్యాన్తర్గతే  ఈశాఖ్యే)
సుబ్రహ్మణ్య  ఉవాచ ।
జైగీషవ్య  మహాభవ్య హవ్యవాహసమప్రభ  ।
దివ్యం కథానకం శమ్భోర్నాకిభిర్మునిభిర్గణైః   ॥ ౧౫॥
శ‍ృణ్వపర్ణాపతేస్తూర్ణం   పూర్ణం  కర్ణరసాయనమ్  ।
(శ‍ృణ్వపర్ణాపతేస్తూర్ణం   సన్తారణకరం శుభమ్ ।)
భవార్ణవనిమగ్నానాం  సన్తీర్ణతరిమద్భుతామ్  ॥ ౧౬॥
పురా కైలాసతదనే  మదనాన్తకరో హరః ।
రత్నప్రాసాదసమ్బాధే  సౌధగోపురమణ్డితే  ॥ ౧౭॥
శిఖణ్డితాణ్డవయుతే   డమ్బరాడమ్బరైర్యుతే  ।
ఉద్యద్భాస్కరసఙ్కాశవిద్రుమస్తమ్భమణ్డపే   ॥ ౧౮॥
నానాతరుగణాపారఫుల్లపుష్పవిరాజితే  ।
తత్పుష్పసున్దరతరపరాగావృతమారుతే  ॥ ౧౯॥
నానాపక్షిరుతాపారనన్దితానన్దకన్దరే    ।
చన్దనానన్దసుభగగన్ధమేదురపూజితే    ॥౨౦॥
పర్వతాఖర్వసర్వస్వశర్వరీనాథసప్రభే  ।
శిఖరే విజహారేశో హరో గౌర్యా సదార్యయా ॥౨౧॥
ముదా హృదా తదా దేవో దర్శయన్ తద్వనస్థలీమ్  ।
నానాపుష్పతరుచ్ఛన్నామభ్రభ్రాన్తినివారిణీమ్    ॥౨౨॥
హరిణీగణసంయుక్తాం పతత్పత్రవరైర్యుతామ్   ।
నియుతాయుతవిస్తీర్ణాం  సఙ్కీర్ణాం  మృగపక్షిభిః ॥౨౩॥
భ్రమన్మాతఙ్గసారఙ్గాం    రత్నగఙ్గాతటోజ్జ్వలామ్   ।
తుఙ్గశాఙ్గమహాలిఙ్గసఙ్గ    సౌధోజ్జ్వలత్ప్రభామ్  ॥౨౪॥

భావితుం మనసా సర్వైరశక్యాం  తాం వనస్థలీమ్  ।
ఉత్ఫుల్లహల్లకాక్రాన్తాం    క్రౌఞ్చసారససేవితామ్  ॥౨౫॥
పతఙ్గాంశుసముత్ఫుల్లరక్తాబ్జవరశోభితామ్    ।
పరాగరాగస్వచ్ఛోదాం తటప్రాసాదశోభితామ్  ॥౨౬॥
తత్ప్రాసాదాగ్రమధ్యస్థసిహ్మాసనవరాశ్రితః    ।
దివ్యాఙ్గసఙ్గసుభగో   భర్గో దేవ్యా సమన్వితః ॥౨౭॥
చన్ద్రాపీడో  మృడో గౌర్యా దర్శయామాస తద్వనమ్ ॥౨౮॥
స్వస్యాస్యమాదర్శతలే దదర్శ
శర్వోఽథ గౌర్యాప్రతిబిమ్బితం  వనమ్ ।
సర్వైకనాథః  స హి విశ్వనాథో
విశ్వం యథా స్వాత్మపథం కరోతి ॥౨౯॥
మత్తద్విరేఫకలహంసకులాభిరామం
పుంస్కోకిలాకలితకాకలిరాగముక్తమ్ ।
ఉత్పుచ్ఛగుచ్ఛసమరైశ్చమరైరుపేతం 
త్ర్యక్షో  ముదైక్షత  వనం శివయా సమేతః ॥ ౩౦॥
శారదముదిరాభఫుల్లమల్లీ  -
సుమగన్ధోద్యతమేదురం  వనాన్తమ్ ।
స దినాన్తేఽథ వసన్తవాసరే
శిఖరే శైలవరే  దదర్శ శర్వః ॥ ౩౧॥
భల్లాలిఙ్గితకున్దవల్లికలికే    (కం)ప్రోత్ఫుల్లమల్లీగణే   (ణం)
తజ్జాతాలదివ్యగన్ధసుమహాబన్ధాన్ధసన్మారుతం   
జిఘ్రన్  సామ్బశివస్తదాస్త శిఖరే కైలాసభూభృద్వరే  ॥ ౩౨॥
తమాలతిలకాలకం తిలకితాచ్ఛసత్కేతకం
ప్రఫుల్లవనరాజికం   శివపదాబ్జసంసేవకమ్  ।
దదర్శ శిఖరావృతం హరితపీతరీతీయుతం
ప్రఫుల్లనగసంయుతం   గిరిమథైక్షతామ్బాసుతః  ॥ ౩౩॥
కదమ్బజసునిమ్బజైః  సఫలబిమ్బవల్లీవృతైః 
సదమ్బుజసరోవరైర్వృతమపారజమ్బూద్రుమైః    ।

హృదమ్బరముదం వ్యధాత్ వరదిశామ్బరోఽహస్కర-
ధనఞ్జయనిశాకరప్రకటలోచనోస్తామ్బయా   ॥ ౩౪॥
(ధనఞ్జయనిశాకర  ప్రకట  చక్షురాస్తామ్బయా)॥ ౩౪॥
సునీపతరు సంవృతం ప్రథితతాపపాపాపహం
అపాయశరణం వనం తగరధూపసమ్మోదనమ్ ।
చిరన్తనతపోవనం శివవిహారతః పావనం
దదర్శ కిలకాననం స శివయా స్వకీయాననమ్ ॥ ౩౫॥
ప్రఫుల్లనానావిధగుల్మశోభితం 
లతావితానాదిమనోరమం వనమ్ ।
విరూఢశష్పైః  పరితః ప్రియఙ్గుభిః 
సుపుష్పితం కణ్టకితం  చ కేతకైః  ॥ ౩౬॥
తమాలగుచ్ఛైర్నిచితం  సుగన్ధిభి -
ర్నికామపుష్పైర్వకులైశ్చ   సర్వశః ।
అశోకపున్నాగవనైః  సుపుష్పితైః
ద్విరేఫమాలాకులపుష్పసఞ్చయైః  ॥ ౩౭॥
క్వచిత్ప్రఫుల్లామ్బుజరేణురూషితం
విహఙ్గమైశ్చారుకలప్రణాదిభిః    ।
వినాదితం సారసహంసపఙ్క్తిభిః
ప్రమత్తనత్యూహరుతైశ్చ   శోభితమ్ ॥ ౩౮॥
క్వచిచ్చ చక్రాహ్వరుతైర్వినాదితం 
క్వచిచ్చ కారణ్డవనాదమణ్డితమ్   ।
క్వచిచ్చ మత్తాలికులాకులీకృతం
మదాకులాభిర్భ్రమరాఙ్గనాదిభిః  ॥ ౩౯॥
నిషేవితం చారుసుగన్ధిపుష్పం
క్వచిత్సపుష్పైః  సహకారవృక్షైః ।
లతోపగూఢైస్తిలకైస్తమాలైః    
ప్రగీతవిద్యాధరసిద్ధచారణమ్   ॥ ౪౦॥
వివస్వత్ప్రభాపుఞ్జగుఞ్జాఫలాఢ్యం 
విరాజత్సుధాంశోఃశశశోభిమధ్యమ్ ।

గిరావద్రివృన్దప్రభానీలవస్త్రం   
వియద్వ్యాధవేశ్మేవ విశ్వం విభాతి ॥ ౪౧॥
ప్రవృత్తనృత్తానుగతోఽప్సరోగణం 
ప్రహృష్టనానావిధపుష్టసన్మృగమ్    ।
ప్రమత్తహారీతకులోపపన్నం
మృగేన్ద్రనాదాకులసన్నశమ్బరమ్  ॥ ౪౨॥
కూచిచ్చ రుద్రోరుకదమ్బమృగ్య -
విలూనశష్పాఙ్కురవాప్యమణ్డితమ్  ।
ప్రఫుల్లసద్ధల్లకనీలకోత్పలైః    
సత్పుణ్డరీకైః   కమలైశ్చ  శేభితమ్ ॥ ౪౩॥
విటపనిచయనీలం నీలకణ్ఠాభిరామం
మదముదితవిహఙ్గవ్రాతనాదాభిరామమ్   ।
కుసుమితతరుశాఖానీలమత్తద్విరేఫం
నవకిసలయశోభాశోభితప్రాన్తశాఖమ్   ॥ ౪౪॥
క్వచిచ్చ దన్తిక్షతచారువీరుధం
వేణుద్రుమైర్రుద్ధమరీచిమార్గమ్      ।
క్వచిల్లతాఽఽలిఙ్గితఫుల్లవృక్షం  
ఋక్షౌఘసన్దారితమూలభాగమ్  ॥ ౪౫॥
క్వచిద్విలాసాలసగామినీభి-
ర్నిషేవితం రుద్రగణాఙ్గనాభిః   ।
పారావతధ్వనిభిరూర్జిత  చారుశ‍ృఙ్గ -
మభ్రఙ్కషైఃసితసితాయితపర్వతాగ్రైః    ॥ ౪౬॥
సఙ్కీర్ణపుష్పనికరప్రవిభక్తభాసై    -
ర్విభ్రాజితైరభ్రసమైశ్చ     శ‍ృఙ్గైః  ।
ప్రాన్తోద్భవాగరు  దవోద్భవధూమరేఖా-

లేఖాముఖాఘ్రాణసుఖైకసన్ముఖమ్   ॥ ౪౭॥
వృక్షాగ్రసఙ్కలితపుష్పవిచిత్రపఙ్క్తి   -
సమ్బద్ధగుల్మవిహగైర్గహనం    దదర్శ ॥ ౪౮॥
తుఙ్గాగ్రైర్నీలపుష్పస్తబకభరనతప్రాంశుశాఖాశిఖాభి   -

ర్మాలాప్రాన్తాన్తలీనశ్రుతిసుఖజననైః     కూజితం పక్షిసఙ్ఘైః  ।
రాత్రౌ చన్ద్రస్య  భాసా కుసుమితతిలకై (రేకతః శ్యామకాన్తం)
ఛాయాసుప్తప్రబుద్ధస్థితహరిణగణాలుప్తదూర్వాఙ్కురాగ్రమ్     ॥ ౪౯॥
హంసానాం పక్షవాతప్రచలిచకమలస్వచ్ఛసమ్పూర్ణతోయం 
తత్తీరప్రథితోరుచారుకదలీ (పాలీ)నృత్యన్మయూరమ్పురః ।
మాయూరైః  పక్షచన్ద్రైః  క్వచిదవపతితైరర్చితక్ష్మాప్రదేశం 
దేశోఽభాసే విలీనప్రముదితవిగలత్సాన్ద్రకస్తూరికైణమ్    ॥ ౫౦॥
సారఙ్గైరుపశోభిసత్ప్రదేశం
ప్రచ్ఛన్నం  కుసుమచయైః  క్వచిద్వికీర్ణమ్  ।
హృష్టాభిః  క్వచిదపి రుద్రకాఙ్గనాభి  -
ర్వీణాభిః సుమధురగీతరమ్యషణ్డమ్  ॥ ౫౧॥
ఆమూలాత్ఫలనిచితైకచిద్విశాలై  -
రుత్తుఙ్గైః  పనసమహీరుహైరుపేతమ్  ।
ఫుల్లావిముక్తకలాతాగృహలీనబర్హి  -
కేకారవాక్రమితతద్గరిమూలసానుమ్   ॥ ౫౨॥
రమ్యప్రియఙ్గు  తరుమఞ్జరిసక్తశ  ‍ృఙ్గం
భృఙ్గావలీ  కజ్జలితామ్రకదమ్బపుష్పమ్   ।
పుష్పోత్తరానిలవిధూతఫణీన్ద్రవక్త్ర  -
సత్పారణం విదధతం చ నమత్యుదారమ్ ॥ ౫౩॥
గుల్మాన్తరప్రసృతగీత  . . . . .

నేత్రాన్తరాగలదథాశ్రుజశీతవారి    ।
చణ్డాంశుజాలకలశే  తిలకే మనోజ్ఞైః
సిన్దూర  కుఙ్కుమకుసుమ్భనిభైరశోకైః   ॥ ౫౪॥
చామీకరాభపరిఫుల్లసుకర్ణికారై   -
ర్మన్దారసున్దరసువృత్తకచారుశాఖీ   ।
కీలాలజాతానిలలోలమూల-
మృణాలమౌలిస్థసుపద్మజాలమ్  ॥ ౫౫॥
వాతాహతి ప్రోద్ధతపత్రఘర్ఘరం   
విరావితాలం సుతమాలపిప్పలమ్ ।

త్యక్తాః శివేనేతి చ కేతకేన
సఙ్కేతభాజోఽత్ర వసన్తి కేతకాః ॥ ౫౬॥
నాగానుబన్ధేన  విరాగమప్యహో
శివాఙ్గమప్యాతనుతే  పరాగైః  ।
సద్వారణం వారణసఙ్ఘమత్ర
మన్దారసన్దారితమేఘమాలమ్   ॥ ౫౭॥
వటం సటాభిర్జటిలప్రభం   సదా
వృతం చ ఖేదారణకోవిదారమ్ ।
కైలాసమౌలికృతమాలతమాలజాలం
తక్కోలహిన్తాలరసాలజం ఫలమ్ ॥ ౫౮॥
అఙ్కోలనారేలఫలైర్విలోలం
కృతాలవాలం వకులం విభాతి ।
పున్నాగనాగసరలార్జునచమ్పకాఢ్యం
సత్పాటలీపటలగన్ధసుగన్ధితాశమ్   ॥ ౫౯॥
సచ్ఛింశుపాబదరశాల్మలికింశుకాఢ్యం
శోకాపహారిభిరశోకపరమ్పరాఢ్యమ్ ।
కపిత్థతిన్త్రిణీబకూలకాశ్వమారశేఖరం 
సులోధ్రభద్రకామ్రకైః     సుఫుల్లదాడిమీఫలమ్  ॥౬౦॥
సుమాతులిఙ్గరఙ్గకం   విభాతి తద్వనం పరం
సురాదనామలక్యపూగపూగజమ్బుకం వనమ్ ।
కదల్యయూధికావృతం సమీక్ష్య చామ్బయా వసన్ ॥౬౧॥
హరిత్ప్రశస్తతరహస్తవిశస్తశాఖమ్  ।
వాతావధూతసరధాదిగలత్ఫలాఢ్యమ్ ॥౬౨॥
గోలాఙ్గూలసహస్రకప్రతిపతజ్జమ్బూఫలానీయుతమ్     ।
భ్రాజద్భూమితలం  ద్విరేఫబహులం సంరాజతే తద్వనమ్ ॥౬౩॥
ఇరిణం ఖరకిరణైరరుణం
తత్ప్రవిభాతి తలం చ వై గిరీన్ద్రే  ।
సుదరిద్రే విషయాయథాఽఫలా-

స్తృణమాత్రం  నహి రోహతే తత్ర ॥౬౪॥

రాజీవరాజః ఇనరాడ్గిరీశం
నీరాజతీవ ప్రవిభాతి  తద్గిరౌ  ।
కోలోరుదంష్ట్రాభివిశస్తముస్తా -
మార్ష్టీవ  సఙ్ఘైశ్చ  శిలాతలాభూః ॥౬౫॥
సకలభువనకర్తా లోకనాథస్తదానీం
తుహినశిఖరిపుత్ర్యా  సార్ధమిష్టైర్గణేన్ద్రైః     ।
వివిధతరువిశాలం మత్తహృష్టాన్యపుష్టం 
ఉపవనమతిరమ్యం దర్శయమాస దేవ్యై  ॥౬౬॥
(పుష్పైర్వన్యైః   సుభక(సురభి)కుసుమై )

పుష్పైర్వన్యైః   శుభక(వివిధ)కుసుమైర్గన్ధితైస్తద్గిరీన్ద్రే      
దేవీం దివ్యాముపవనగతాం భూషయామాస సఖ్యః ।
సా చాప్యేవం తుహిన గిరిజా శఙ్కరం దేవదేవం
వన్యైః  పుష్పైః  పశువరపతిం భూషయామాసహృష్టా ॥౬౭॥
॥ ఇతి శివరహస్యాన్తర్గతే  కైలాసోద్యానవర్ణనం   సమ్పూర్ణమ్  ॥
-॥ శ్రీశివరహస్యమ్  ।ఈశాఖ్యః ద్వాదశమాంశః । ౧ కైలాసోద్యానవర్ణనమ్   । ౧౫-౬౭
॥

Notes:

Subrahmaṇyaసుబ్రహ్మణ్య  narrates (to Jaigīṣavyaజైగీషవ్య ) about the Udyānamఉద్యానమ్
at Kailāsa కైలాస , where Śiva శివ and Gaurīగౌరీ spend their time together.

